
Анатолий ЮМАН 

Кам вал «Т.В.А»? 

1940-мӗш ҫулсен вӗҫӗнче Ульяновск обладании 
Чӑнлӑ тӑрӑхӗнче Вӑта Тимӗрҫен вӑтам шкулӗ чи 
пысӑкки шутланнӑ. Йывӑҫ пурасене пӗрлештерсе пы-
сӑклатнӑ кивӗ шкул ҫуртӗнче занятисем виҫӗ смена-
па иртетчӗҫ. Кашни класра 30 ачаран кая мар пулнӑ темелле. 

Пирӗн вӑхӑтра аслӑ классенче чӑваш чӗлхипе литературине 
вӗрентме Шупашкарта тин ҫеҫ И.И.Яковлев ячӗллӗ пединститут-
ран вӗренсе тухнӑ Чӑваш Ен хӗрӗ Антонина Петровна Петрова кил-
се ҫитрӗ. Пӗвӗпе ҫӳллех марччӗ вӑл, тулли ӳт-пӳллӗ, ҫырӑ ҫӳҫне 
хыҫалалла ҫавӑрса тӗвӗлетчӗ. Куҫӗнче чӗрӗ хӗлхем ҫиҫетчӗ. Сӑпай 
тытатчӗ хӑйне. Пуш сӑмах вакламастчӗ. Вӗренӳ ҫулӗ пуҫланнӑ 
хыҫҫӑнах хӑш-пӗр ача урокра шарлама пӑхни те пулкалатчӗ - вӑл 
вара пире, темле майпа, хӑй енне ҫавӑрма пултарчӗ. 

Маншӑн тӑван чӗлхепе литература чи юратнӑ предметсем шут-
ланатчӗҫ. Эпӗ ӗнтӗ ун чухне вырӑнти хаҫатсенче малтанхи тӗрлен-
чӗксене ҫеҫ мар, сӑвӑ-калавсем те пичетлеме пуҫланӑччӗ. Алӑпа 
ҫырса журнал кӑларас шухӑш та пурччӗ пирӗн. Темме вӑл ӗмӗт пур-
нӑҫланаймарӗ. Стена хаҫатне вара вӑхӑтра кӑларса тӑма пуҫларӑмӑр. 

Революцичченхи чӑваш литературине вӗреннӗ чухне чӑвашсен 
малтанхи «Хыпар» хаҫатӗнче1907 ҫулта пичетленсе тухнӑ икӗ сӑвва, 
«Ялта» тата «Камран пулӑшу ыйтас?» ятлисене, вуласа кӑтартрӗ 
ҫӗнӗ учительница. Анчах вӗсене кам ҫырни паллӑ мар иккен. Аяла 
ҫеҫ «Т.В.А.» тесе ҫырнӑ. Авторне М.Сироткин профессор та палӑр-
тайман-мӗн кӗнекере. 

Сӑввисем вара пирӗншӗн, чӑнах та, кӑсӑк пулчӗҫ. Кӗске сӑвӑсен-
чех ӗлӗкхи ял пурнӑҫне курӑмлӑн сӑнласа кӑтартма пултарнӑ ҫыра-
вҫи. 

Вӑтам шкулпа эпӗ 1952 ҫулта сывпуллашрӑм. Хама пурнӑҫ ҫулӗ 
ҫине тухма пулӑшнӑ вӗрентекенсемпе нихӑҫан та ҫыхӑну тытма 
пӑрахман, тӗл пулсан кашнинчех тӑван литературӑри ӗҫ-пуҫсем 
ҫинчен чун-чӗререн калаҫнӑ. Вӑтам Тимӗрҫенте вӗсем иккӗнччӗ: пӗри 
- Кивӗ Улхашри ҫичӗ ҫуллӑ шкулта Иванов-Белозеров-Семенов 
учительсен династине пуҫарса янӑ, И.Я.Яковлев просветитель 
«мӑнучки», «Нарспи» авторӗн К. В. Ивановен вӗренекенӗ пулнӑ Пе-
лагея Петровна Иванова, тепри - Антонина Петровна Петрова. Ан
тонина Петровна хӑйӗн телейне Вӑта Тимӗрҫен ялӗнчех тупрӗ, унт 



шкул хуҫалӑхне майлаштарса ертсе пынӑ ял ҫыннипе ҫемье ҫавӑрса тӗпленчӗ. 
Шел, халӗ вӗсем иккӗшӗ те пирӗн хушӑра ҫук ӗнтӗ. Ырӑ ӗҫӗсем вара ҫӗнӗ ӑрури 
ял халӑхӗн асӗнче ҫаплах пурӑнаҫҫӗ. 

«Хыпар» хаҫатра ҫапӑнса тухнӑ сӑвӑсен авторе вара тепӗр утмӑл султан тин 
тупӑнчӗ. Вӑл пирӗн тӑрӑхри Анат Тимӗрҫен ялӗнче ҫуралса ӳснӗ вун тӑватӑ 
ҫулхи чӑваш хӗрӗ Анисия Васильевна Итеҫ (Княгина) пулнӑ иккен. Сӑвӑ айӗнчи 
«Т.В.А.» саспаллисем «Тимӗрҫенсем Ваҫҫа Аниҫҫи» тенине пӗлтернӗ. Мӗн пур 
сенсаци пекех ку ӑнсӑртран палӑрнӑ. Сӑвӑҫ шӑллӗ Виктор Васильевич, про-
фессийӗпе геолог пулнӑскер, тӑван ене канма таврӑнсан Хусанта ӑнсӑртран Кон
стантин Петров чӑваш журналисчӗпе тӗл пулнӑ. Вёсен калаҫӑвӗ «Т.В.А.» 
вӑрттӑнлӑхне татса панипе вӗҫленет. 

Чӑвашсен малтанхи хӗрарӑм сӑвӑҫи Ваҫҫа Аниҫҫи тӑван тӑрӑхӗнчен инҫех 
те мар, Мелекес ҫывӑхӗнчи Аврали ятлӑ чӑваш ялӗнче, шкулта ӗҫлесе пурӑннӑ 
иккен. Сӑвӑсем вӑл каярахпа та ҫырнӑ, анчах вӗсене пичет валли тесе мар, 
чунӗ хушнипе ҫырса упранӑ. Мӑшӑрӗпе пӗрле пӗр хушӑ Ҫӗпӗре тухса кайма та 
тивнӗ унӑн, унтан каллех тӑван тӑрӑха таврӑннӑ. 1926 ҫултан пуҫласа 21 ҫул 
Ямпак ялӗнче вӑй хунӑ. 

Ҫӑмӑл пулман унӑн пурнӑҫӗ. Упӑшки вӑхӑтсӑр ҫӗре кӗрсен йышлӑ ачине 
пӗчченех ура ҫине тӑратма тивнӗ ӑна. Вӑрҫӑ ҫулӗсенчи йывӑрлӑхсем ҫинчен 
каламӑпӑр та. 

«Ялав» журналӑн 1965 ҫулхи 3-мӗш номерӗнче Константин Петровӑн «Ваҫҫа 
Аниҫҫи», ҫав ҫулах «Коммунизм ялавӗ» хаҫатра Михаил Юрьевӑн «Малтанхи 
хӗрарӑм-поэт» статйисем ҫапӑнса тухсан эпӗ вӗсене каҫса кайсах вуласа тухрӑм. 
1966 ҫулта унӑн «Ҫутӑ ҫӑлтӑр хӑпарчӗ» кӗнеки пичетленсе тухрӗ. Ум сӑмахне Стих-
ван Шавлы ҫырнӑччӗ. Вӑл «Ваҫҫа Аниҫҫи - тӑван поэзин пирвайхи чӗкеҫӗ» ятлӑ. 
Ҫакӑн хыҫҫӑн Ваҫҫа Аниҫҫин чапӗ ҫиҫӗмле хӑвӑртлӑхпа Раҫҫей талккишне сарӑлчӗ. 
Унӑн пултарулӑхне пропагандӑлас тӗлӗшпе Димитровград хулинче ӗҫлесе пурӑннӑ 
Яков Рогачев ҫыравҫӑ-тусӑм тата хамӑр ял ҫынни, 1930-мӗш ҫулсенче «Колхоз
ник» хаҫатра ӗҫленӗ Афанасий Писков журналист, нумай тӑрӑшрӗҫ. Влаҫ чӑваш 
поэзийӗн малтанхи чӗкеҫӗн пурнӑҫне ватлӑх ҫулӗсенче чылай ҫӑмӑллӑх кӳчӗ, ӑна 
Димитровград хулинче хӑтлӑ хваттер пачӗ. 75 ҫул тултарнӑ ятпа вара хулари «Вос
ход» ятлӑ культура керменӗнче чаплӑ уяв иртрӗ. Ӑна хавхаланса йӗркелекенӗ Ваҫҫа 
Аниҫҫи ентешӗ, Анат Тимӗрҫенти халӑх музейӗн малтанхи директоре, вӑрҫӑпа ӗҫ 
ветеране Иван Васильевич Дубов пулчӗ. Уява Шупашкартан икӗ паллӑ поэт - Уйӑп 
Мишшипе Юрий Скворцов - пынӑччӗ. 

Ҫитнӗ кунах Ваҫҫа Аниҫҫипе паллашрӑмӑр. Хваттерӗ унӑн пысӑк марччӗ, 
килнӗ хӑнасене пурне те пӗр харӑс йышӑнма ҫукчӗ. Пирӗн ушкӑна Анисия Васи
льевна уйрӑмах хумханса кӗтсе илчӗ, хӑйӗн тин ҫеҫ тухнӑ кӗнекине ӑшӑ сӑмах-
сем ҫырса парнелерӗ. Сӑнран пӑхсан вӑл хӑйӗн ҫулӗсенчен ҫамрӑкрах пек кур-
ӑнатчӗ. Калаҫасса питӗ лӑпкӑн, сӑпайлӑн калаҫатчӗ. Калаҫнӑ хушӑра ӑшӑ кул-
ли те кӑмӑла ҫӗклетчӗ, шут тума юратни те сисӗнчӗ. 

Уявра эпӗ Аниҫҫа аппана халалланӑ сӑвва вуласа патӑм. Экспромтларах 
ҫырнӑскере пысӑк пичете халиччен сӗнмен. Акӑ вӑл: 

Ялта шӑпах. Пӗтмен-ши пурнӑҫ?.. 
Вӗрмен пӗр йытӑ та пулин, -



Выҫӑпала аптранӑ пулнӑ, 
Ачи хӳхленӗ тахӑшин. 

Кӗтмен ҫӗртен ҫӳле ҫӗкленнӗ 
Пӗртен-пӗр чӗвӗлти чӗкеҫ. 
Ҫын инкекне курса эрленнӗ, 
Пӗччен ял ҫийӗн вӗҫнӗ ҫеҫ. 

Пӗрре ҫӗрле вӑл асӑрханӑ 
Ҫич тӳпери ҫич ҫӑлтӑра. 
Ӑна малашлӑх хыпарланӑн 
Ҫав ҫӑлтӑр ҫиҫнӗ йӑлтӑрах. 

Анчах вӑл хӑвӑрт сӳннӗ, ҫӑлтӑр , 
Ҫын кӗтнӗ пек ялтӑрайман. 
Тӳре-шарашӑн йӑлт тӗп пултӑр, -
Ӑна сӗм тӗттӗмре аван. 

Чӗкеҫ ҫил каснӑ. Вӑл - илемлӗ, 
Вӑл шаннӑ Ҫӑлтӑр тухасса. 
Пӗрре Анаткаса иленнӗ, 
Тепре ҫӗкленнӗ Тукаса. 

Кӗтни чӑнах та ҫитрӗ. Ҫӑлтӑр 
Калллех ҫӗкленчӗ тӳпене. 
Сӳнми ҫунать вӑл йӑлтӑр-йӑлтӑр, 
Телей кӳрсе Чӑваш Ене. 

Ваҫҫа Аниҫҫи ҫуралса ӳснӗ районӑн хаҫатӗнче ӗҫленӗ май эпӗ унпа вӑл «тупӑн-
санах» ҫыхӑну тытма пуҫланӑ. Вӑл райхаҫата «пӗчӗк пресса» тесе тиркесе 
тӑмастчӗ, хӑйӗн ҫӗнӗ сӑввисене ярсах тӑратчӗ. Вӗсем пичетленсе тухсан ача 
пек савӑнатчӗ. Вӑрӑм пурнӑҫ пурӑнса ирттернӗскер хӑйӗн ҫамрӑк чухнехи сӑпай-
лӑхне, тирпейлӗхне, ырӑ кӑмӑлне, тӳрӗлӗхне, пӗчӗк пулӑмшӑн та туллин савӑн-
ма та тӗлӗнме пултаракан кӑмӑлне ҫаплипех упраса хӑварни сисӗнетчӗ. 

Паллах, ку чухнехи поэзи шайӗпе хакласан унӑн сӑввисенче тиркемелли те 
ҫук мар пулӗ. Ҫакна Стихван Шавлы поэт унӑн малтанхи кӗнеки валли ҫырнӑ 
умсӑмахра питӗ те вырӑнлӑ асӑрхаттарса каланӑ: 

«Чӑн та, хальхи чӑваш поэзи тӳпинчен пӑхсан Ваҫҫа Аниҫҫи сӑввисем ачал-
ларах» пек те туйӑнма пултараҫҫӗ, вӗсенче кӑткӑс метофорӑсемпе кӗтмен ин-
версисем те курӑнмаҫҫӗ, ҫемми-кӗввипе ритми те - тахҫанхи, «авалхи», сӑвви-
сене ҫырма та «питӗ уҫӑ», «тӳрем» ҫырнӑ», - тет С.Шавлы. Малалла ҫапла 
хушса хурать: «Чим-ха, ун чухне вара мӗнлерех ҫырмалла пулнӑ-ши? Тӗттӗмри 
халӑх валли ытларах эрешсӗр, сӑмахпа шухӑша пат татса ҫырмалла пулман-
ши? Ҫамрӑк хӗрӗн чечен чунӗ ҫапла хушнӑ, ҫапла вӑл ҫырнӑ та. Вӗсенче «сис-
терсе» каланӑ вырӑнсем те чылай. Ҫав сӑвӑсене тӑван поэзийӗмӗрӗн шурӑм-



Ваҫҫа Аниҫҫине юлашки ҫула ӑсатнӑ самант. 

пуҫӗ ҫӗкленсе килнӗ вӑхӑтра ҫырнӑ, вӗсен пахалӑхӗ, пурнӑҫлӑхӗ, чӑвашлӑхӗ, 
кӑмӑлӗ-интересӗ шӑп ҫавӑ та ӗнтӗ. Ваҫҫа Аниҫҫин пултарулӑхне чаплӑ вырӑсӑн 
Алексей Васильевич Кольцован пултарулӑхӗпе танлаштарма пулать». 

Ку вӑл - питӗ пысӑк та тӗрӗс хак. Унӑн поэзийӗ - халӑх пултарулӑхне питӗ 
ҫывӑх, унран тӳрремӗнех пуҫланса кайнӑ поэзи, хӑйӗн сӗткенлӗ вӑйне вӑл ҫав 
тымартан илнӗ, унӑн сиплӗ ҫӑлкуҫӗпе имленсе аталаннӑ. 20-мӗш ӗмӗрӗн чи 
пуҫламӑшӗнчи чӑваш ҫыравҫисем пурте ҫапла ҫырнӑ. Кашни хӑй пултарнӑ та
ран. Ҫӗнӗ саманари поэзи патне Ҫеҫпӗл Мишшин реформи хыҫҫӑн тин ҫул 
уҫӑлнӑ. Ку - урӑх калаҫу. Ҫавӑнпа унран «урӑхла», «ку чухнехилле» ҫырнине 
кӗтни ҫут ҫанталӑк пулӑмне хирӗҫленӗ пекех пулнӑ пулӗччӗ. Шел, ҫакна Ваҫҫа 
Аниҫҫи хӑй пурӑннӑ чух вӗҫне ҫитичченех тивӗҫлӗ хак параймарӑмӑр пулас. 
Вӑл тек кӑсӑклантарма пӑрахнӑ пек туйӑнатчӗ. Ҫакӑ ватӑ ҫынна пӑшӑрханта-
ратчӗ, кулянтаратчӗ. Кун ҫути курман сӑввисем те чылайччӗ-ха унӑн. Хӑшӗ-
пӗри пирӗн райхаҫатра тухкаланӑ-ха, ыттисен шӑпи мана паллӑ мар. 

«Литература пурнӑҫӗнчен юлнӑ» ватӑ ҫыравҫӑна вулакан умне кӑларма тепӗр 
чух профессионал пулӑшӑвӗ те кирлӗ пулнӑ ӗнтӗ, паллах. Шӑйрӑксем опытлӑ 
редактор куҫне тӳрех тӑрӑнаҫҫӗ. Анчах кунта чи малтан автор стилӗпе чӗлхине 
упраса хӑварма тӑрӑшмалла ӗнтӗ, вӗсене пӑсасран питӗ асӑрханса ӗҫлемелле. 

Ваҫҫа Аниҫҫи райхаҫата ярса панӑ сӑввисене пичете сахал мар хатӗрленӗ эпӗ. 
Ҫапла «Ӗмӗт ҫитрӗ» кӗнекери «Чӑвашсем Мускавра» тата «Луноход-1» сӑвӑсем чи 
малтан Чӑнлӑ районӗнчи хаҫатра ҫапӑнса тухнӑччӗ. Кӗнекене кӗмесӗр юлнисем те 
ҫук мар. Юсанӑ хыҫҫӑн автор кӑмӑллӑ юлсан редактор хӑй тивӗҫне чыслӑн пурнӑ-
ҫланӑ теме пулать. Акӑ Ваҫҫа Аниҫҫи ҫырӑвӗсенчи хӑш-пӗр йӗрке: 

«Чӑвашсем Мускавра» сӑвва ярса паратӑп. Хаҫата кӗртме май пулсан Хӗрарӑм 
праҫникӗ тӗлне пичете кӗртеймӗр-и?» (13.02.71). 

«Тавах «Тӗл пулӑва» литература картине кӗртнӗшӗн! Аван пектуйӑнать мана» 
(29.07.72). 

Манӑн килти архивра Ваҫҫа Аниҫҫин ҫырӑвӗсем самай упранатчӗҫ. Эпӗ вӗсене 
хам Аниҫҫа аппа ҫулне ҫитсен Шупашкарти Гуманитари институчӗн архивне 
упрама патӑм. 



Вӑл вилес умён (унӑн чӗри 1975 ҫулхи раштав уйӑхӗн 17-мӗшӗнче тапма 
чарӑннӑ) кӑшт маларах, 1974 ҫулта, унӑн ватӑ ҫыннӑн хурлӑхлӑ шӑпи ҫинчен 
ҫырнӑ «Ҫӗнӗ хваттерте» сӑввине райхаҫатра пичетлесе кӑларнӑччӗ. Кун пирки 
вӑл мана ҫапла ҫырса пӗлтернӗччӗ: «Эпӗ вӑл сӑвва 1965 ҫулсенче хама хваттер 
париччен ҫырнӑччӗ. «Ком.ялавне» Юрьев патне ярса патӑм. Пичете кӗртмерӗҫ. 
Рифмисем килсе кайманнипе пуль терӗм. Ҫав кунсенче «Коммунизм ялавӗ» 
ҫинче статья пичетлесе кӑларчӗҫ. Пӗр хӗрарӑм (ятне маннӑ) ҫырать хӑй хуням-
ӑшӗпе пит килӗштерни ҫинчен мухтанса. 

Ку ӗнтӗ ман сӑвва вуласа тухнӑ та мана питлесе ҫырать тесе шутларӑм ун 
чухне. Начаррине ҫырмалла мар, аваннине ҫеҫ ҫырма хушаҫҫӗ иккен терӗм». 

Манӑн килти архивра унӑн «начарри» ҫинчен ҫырнӑ тата икӗ сӑвви тупӑнчӗ. 
Вӗсем те пурнӑҫран илнӗ ӳкерчӗксем. Кун пирки автор ӑнлантарса панисем пур: 
«Ку япала 1966 ҫулта Малыкра пулса иртнӗччӗ. Эпӗ Колясем патӗнчеччӗ вӑл 
вӑхӑтра... Учительница упӑшки ӳсӗрпе кӑшт кӑна ҫуртне ҫунтарса яман. «Ӳсӗр 
хуҫа» сӑвва эпӗ ҫавӑн чухне ҫырнӑччӗ. Халӗ рифмисене килтерсех ҫыртӑм». 

Иккӗмӗш сӑвви пирки: «Халӗ тата тепӗр сӑвӑ ҫыртӑм. Ку ача-пӑча сӑмахӗсе-
не эпӗ хам илтрӗм. Пӳрт умӗнче выляса ҫӳрекен пӗчӗк хӗрачасем калаҫаҫҫӗ: 

- Сан аҫу ӑҫта? - тет пӗри вырӑсла. 
- На рыбалке, - тет тепри. 
- А мой на пьянке, - тет леш.- Придет домой, будет драться. 
- Чем с таким папой жить, я лучше без папы проживу, - тет виҫҫӗмӗш. 
Унӑн, чӑнах та, ашшӗ ҫук». 
Вун-вун ҫул иртсен эпӗ пурнӑҫри тӳнтер енсене питлекен Ваҫҫа Аниҫҫи сӑвви-

сене «Канаш» хаҫатра пичетлесе кӑлартӑм. Ман шутпа вӗсен пӗлтерӗшӗ паян 
кун та ҫухалман. 

Ваҫҫа Аниҫҫи питлет 
(«Канаш» хаҫат, 29 №, 2007 ҫ., утӑ, 19) 

ҪӖНӖ ХВАТТЕРТЕ 
Хваттер лайӑх - калама ҫук, 
Ваннӑй та пур, кухня та. 
Сӗрӗм те ҫук, хӑрӑм та ҫук, 
Вёрет чей те, яшка та. Диван ҫинче карчӑк выртать 

Чирёпеле ахлатса. 
Пёр кӗрет кинё, пёр тухать 
Ҫиллипеле вашлатса. 

Анчах пӳлӗм масине 
Ярать ватӑ асанне. 

Кантӑксене чӗнтӗр карнӑ, 
Шифоньер пур пӳлӗмре, 
Урайсене кавир сарнӑ, 
Телевизор - кётесре. Пысӑк хваттер илес тесен 

Ҫемье йышлӑрах кирлӗ. 
Кайран, хваттерне кӗрсессӗн, 
Карчӑкӗ кама кирлӗ? 

Илемлетнӗ, тирпейленӗ 
Ик пӳлӗмлӗ хваттерне. 



Ҫатма ҫинче ҫу чашкӑрать -
Кин икерчӗ пӗҫерет. 
Ачисене ӑс вӗрентет, 
Диван енне кӑтартать: 

«Ку дивана салатмалла, 
Пружинисем ун начар. 
Урӑх сӑрпа сӑрламалла, 
Атьӑр ӑна салатар!» 

Диван ҫинче ват асанне 
Выртать пӗрмай ахлатса. 
Атьсем диван пӑтисене 
Кӑлараҫҫӗ ухлатса. 

Асламӑшӗ вӗсем ҫине 
Пӑхса тӑрать хурланса. 
Салатаҫҫӗ вӗт диванне. 
Ӑҫта каймалла тӑрса? 

Кӗҫҫе питлӗ ӑссӑр ҫынсем 
Пур-ха пирӗн хушӑра. 
Ватӑлмӗҫ-ши вӗсем хӑйсем 
Пурӑнан пурӑнӑҫра? 

1974 

ӲСӖР ХУҪА 
Хӗрлӗ, сарӑ курӑнаҫҫӗ 
Йывӑҫсенӗн ҫулҫисем. 
Кӗрхи ҫилпе тӑкӑнаҫҫӗ -
Ҫаралаҫҫӗ йывӑҫсем. 

Ӑшӑ енне карталанса 
Вӗҫеҫҫӗ хур кайӑксем. 
Урамалла сумка йӑтса 
Иртеҫҫӗ шкул ачисем. 

Ҫӗрӗпеле ҫывӑрмасӑр 
Наҫта кӗтрӗ мӑшрине. 
Ырлӑха мар, татах ӳсӗр 
Таврӑнать пуль вӑл килне. 

«Ӗҫлет, ӗҫет ӗҫ укҫине 
Шывах кайса пӑрахать. 

Итлес килмест харкашнине», -
Тесе Наҫта тарӑхать. 

Ав, вӑл килет тайкаланса, 
Ӗнтӗ ҫитрӗ пӳрт умне. 
Наҫта шурӑ пӳртрен тухса, 
Вӗлтлетрӗ аслӑк хыҫне. 

Ӳсӗр хуҫа кӑкӑр ҫапса: 
«Эп кам?!» - тесе кӑшкӑрать. 
Пӳрте кӗрет ҫапкаланса, 
Никам ҫуккине курать. 

Ҫӳҫӗ-пуҫӗ тӑрмаланнӑ, 
Тискер пӑхаҫ куҫӗсем. 
Чӑмӑрсене чӑмӑртанӑ, 
Пылчӑк кӑна тумӗсем. 

Сӗтелсене,тенкелсене 
Тапа-тапа сирпӗтрӗ. 
Чашки-тирки, куркисене 
Ҫӗре ҫӗклесе ҫапрӗ. 

«Чупин-чупин, макӑрмастӑп! -
Тесе вӑрҫать арӑмне. 
- Пӗр тумне те хӑвармастӑп!» -
Тет ҫӗклесе пурттине. 

Наҫтин ҫӗвӗ тумӗсене 
Ваклать Назар пуртӑпа. 
Пуҫтарать те татӑксене 
Тивертесшӗн шӑрпӑкпа. 

«Мӗн ӗҫлен?» - тени илтӗнчӗ 
Ӳсӗр хуҫан хӑлхине. 
Халь те кӳрши пырса кӗчӗ -
Ҫунтаратчӗ вӗт пӳртне! 

Ӳсӗршӗн тинӗс шывӗ те 
Чӗркуҫҫи таран теҫҫӗ. 
Урӑ чух ӑслӑ ҫынсем те 
Ӗҫсен ухмахланаҫҫӗ. 

Ноябрь, 1974. 



ТАМАРА ТАРӐХАТЬ 
Хӗрачасем пӳрт умӗнче 
Лараҫ хӗвел ӑшшинче. 
Хӑйсем - таса, тирпейлӗ, 
Пуканисем илемлӗ. 
- Ман хӗр маттур, макӑрмасть, 
Амӑшне чӑрмантармасть, -
Тесе пӗри юр юрлать, 
Пуканине ҫупӑрлать. 

- Аҫу килте-и, Нина? -
Тесе ыйтать Ульяна. 
- Атте кайрӗ вӑрмана, 
Кӳршӗсемпе кӑмпана, -
Хуравлать леш юрласа, 
Пуканипе выляса. 

- Улька, сан аҫу ӑҫта? 
Килте лармасть пуль вӑл та? 
- Пулла кайрӗ ман атте. 
Таврӑнмасть вӑл каҫчен те. 

Аттесемпе мӗн тӑван, 
Канмалли кун вӗт паян? 

Пӗрин ашшӗ кӑмпара, 
Теприн ашшӗ пулӑра. 

- Манӑн атте сӑрара, -
Тет пӗчӗкҫӗ Тамара. 
Сӑра ӗҫсе савӑнать, 
Виле ӳсӗр таврӑнать. 

Ҫапкаланать, кӑшкӑрать, 
Пире хуса кӑларать, -
Пӗчӗк ача тарӑхса 
Йӗре-йӗре калаҫать. 
Ун сӑмахне итлесе 
Ват чӗре пӑшӑрханать. 

Ӗҫкӗ сиен кӳнине 
Пурсӑмӑр та пӗлетпӗр. 
Ҫапах та хӑнасене 
Эрехпелех сӑйлатпӑр. 

Мӗнле йывӑр ӗҫсем те 
Пурнӑҫланаҫ ӑмӑртсан. 
Ӗҫме пӑрахасси те 
Пулатех ҫине тӑрсан. 

1974. 

1920 ҫулта Чӗмпӗрти чӑвашла ҫыракансен ушкӑнӗ "Атӑл юрри" журналӑн 
пӗрремӗш номерне кӑларса янӑ. Шел пулин те, журналӑн ӗмӗрӗ вӑрӑм пулай-
ман, икӗ номер хыҫҫӑнах хупӑнса ларнӑ. 2000 ҫулта эпир ӑна "Канаш" хаҫат 
ҫумӗнче тепӗр хут чӗртсе яма пултартӑмӑр. Унта эпӗ Ваҫҫа Аниҫҫин сӑввисем-
пе калавӗсене тӗплӗн тишкерсе тухнӑччӗ. Статья "Ваҫҫа Аниҫҫин поэзийӗ пир
ки пӗр-ик сӑмах" ятлӑ. Пасар саманинче, мӗнпур япалана сутса илме тытӑнсан, 
журнала малалла кӑларма май килмерӗ. Телее, акӑ, хальхи хаҫата тытса тӑра-
кансем чӑваш чунне ӑнланса ӗҫлеме пуҫларӗҫ. Вӗсем тӑрӑшнипе журнал чӗрӗлчӗ. 

Ваҫҫа Аниҫҫин 120 ҫулхи юбилейне анлӑн палӑртма пултартӑмӑр эпир. Вӑл 
ҫуралса ӳснӗ Анат Тимӗрҫенти вӑтам шкул ҫуртне унӑн асӑну хӑми илемлетрӗ 
(барельф авторе - хамӑр ентеш, Чӑваш Республикин культурен тава тивӗҫлӗ 
ӗҫченӗ Николай Кондратьев скульптор). Шупашкартан Аслӑ Нагаткин район цен-
трне хӗрарӑм-поэтсемпе юрӑ ӑстисен пысӑк ушкӑнӗ килсе ҫитрӗ: Светлана Аса-
мат, Раиса Сарпи, Лидия Сарине, Нина Пӑрчӑкан поэтсем, Надежда Заводская 
юрӑҫ-композитор, ЧНК Президенчӗн ҫумӗ Эдуард Бахмисов, телевиденипе ра
дио журналисчӗсем. Пысӑк концерт программи хатӗрлесе килнӗ вӗсем. Ҫак ас-
ран кайми тӗлпулӑва вырӑнти ятлӑ-сумлӑ культура ӗҫченӗ Валентина Тарават 
ертсе пычӗ. Концерта вырӑнти пултарулӑх ушкӑнӗсем те хутшӑнчӗҫ. Хӑнасемпе 



пӗрле Анат Тимӗрҫен шкулӗнчи аслӑ классенче вӗренекен хӗрачасем Ваҫҫа 
Аниҫҫин сӑввисене вуларӗҫ. Эппин Ваҫҫа Аниҫҫи ҫаплах пирӗнпе пӗрле, унӑн 
ҫутӑ сӑнарӗ яланах тӑван халӑх асӗнче. 

Хамӑн ҫак аса илӗве эпӗ чӑваш поэзийӗн пирвайхи чӗкеҫне халалласа асӑну 
хӑми уҫнӑ уяв тӗлне ҫырнӑ ҫак сӑвӑпа вӗҫлесшӗн: 

ВАҪҪА 
Пурччӗ, пур ман икӗ Турӑ, 
Чи кирли те чи пахи: 
Малтанхи - литература, 
Иккӗмӗш - чӑваш чӗлхи. 

АНИҪҪИНЕ 
«Т» - «Тимӗрҫенсем»-мӗн пулнӑ, 
«В.А.» - «Ваҫҫа Аниҫҫи». 
Хӑй ҫапах ыр-сывӑ юлнӑ, -
Вӑрттӑнлӑх ҫӑрин уҫҫи. 

Революциччен ҫырни те -
Чун валли апат пекки -
Илӗртетчӗ мана питӗ 
Чӑн поэзи кӗнеки. 

«Ялта» ятлӑ пӗчӗк сӑвӑ 
Тыткӑнларӗ пӗрреччен. 
Выҫӑ, аран юлнӑ сывӑ 
Сӑпкари ача ҫинчен. 

Вӑл ҫаплах вӗҫсе ҫӳренӗ, 
Пирӗн малтанхи чӗкеҫ. 
Ача ҫуратса ӳстернӗ -
Кӑткӑсланнӑ ӗҫӗ ҫеҫ. 

Чӗри ҫуннӑ ун кӑварлӑ, 
Сирнӗ пур тумхахсене. 
Вӑл ялта ҫутта кӑларнӑ 
Чӑвашсен ачисене. 

«Хыпарта» вӑл тухнӑ пулнӑ 
Ҫапӑнса вӑхӑтӗнче. 
Унтанпа сахал-и юхнӑ 
Шыв-шур, улшӑннӑ тӗнче. 

«Т.В.А.» тесе ал пуснӑ 
Авторе сӑвви айне. 
Лайӑх сӑвӑ ӑсталанӑ, 
Килтерсе майне-шывне. 

Ӗҫӗ ку та пулнӑ сумлӑ, 
Кирлӗ пулнӑ халӑха. 
Вӑл пурне те ырӑ суннӑ, 
Мала хунӑ ҫынлӑха. 

«Тупӑнсан» каллех ҫӗклерӗ 
Хӑйӗн ҫӑмӑл ҫунатне. 
Халӑх чыслӑн хисеплерӗ 
Сумлӑ ӗҫӗпе ятне. 

Кам вӑл пулнӑ, ҫав ӑстаҫӑ • 
Ялти кивӗ чир-чӗре 
Питлекенӗ халь ӑҫта-ши -
Паллӑ марччӗ вӑл пире. 

Эпӗ те унпа тӗл путӑм, 
«Телее!», - тесе калар. 
Хӳтлевҫи пулса та куртӑм, 
Чӑн сӑмах ку, суя мар. 

Кун-ҫулсем тэтах та шурӗҫ, Малтанхи чӑваш чӗкеҫӗ 
Таврӑнчӗ тӑван ялне. 
Ят-сум кӳче унан еҫе 

Пирӗн яшлӑх иртнӗҫем. 
Сӑвӑ авторне те тупрӗҫ 
Пичетри тӗпчевҫӗсем. Анатри Тимӗрҫене. 


